
DOKUMENT TA’ ĦIDMA TAL-PERSUNAL TAL-KUMMISSJONI 

SOMMARJU EŻEKUTTIV TAL-VALUTAZZJONI TAL-IMPATT 
 

Li jakkumpanja l- 
 

Proposta għal DIRETTIVA TAL-PARLAMENT EWROPEW U TAL-KUNSILL 
 

dwar l-iffriżar u l-konfiska tar-rikavat minn attività kriminali fl-Unjoni Ewropea 

Dikjarazzjoni ta’ ċaħda ta’ responsabilità: Dan is-sommarju eżekuttiv jorbot 
biss lis-servizzi tal-Kummissjoni Ewropea involuti fit-tħejjija tiegħu u ma 
jippreġudikax il-forma finali ta’ kwalunkwe deċiżjoni li għandha tittieħed mill-
Kummissjoni 

1. DEFINIZZJONI TAL-PROBLEMA 

Sabiex jiġu sfrattati l-attivitajiet tal-kriminalità organizzata, huwa essenzjali li l-kriminali jiġu 
mċaħħda mir-rikavat minn attività kriminali. Il-kriminalità organizzata hija essenzjalment 
xprunata mill-profitti. Jekk ħafna minn dawn il-profitti jinqabdu, dan iservi biex ifixkel l-
attivitajiet kriminali, igerrex lill-kriminalità billi juri li l-“m’hemmx qligħ mill-kriminalità” u 
jipprovdi fondi biex jiġu investiti mill-ġdid fl-inizjattivi tal-infurzar tal-liġi jew tal-
prevenzjoni tal-kriminalità.  

Il-problema indirizzata minn din il-valutazzjoni tal-impatt hija l-irkupru insuffiċjenti tal-assi 
tal-kriminalità fl-UE. S’issa, l-istimi tal-flus mitlufa favur il-kriminalità organizzata fl-Istati 
Membri, kif ukoll id-dejta dwar is-suċċessi fl-irkupru tal-assi, għadhom limitati. Xi rapporti 
reċenti u xi għejun mhux uffiċjali kkalkulaw li r-rikavat annwali mill-kriminalità organizzata 
f’uħud mill-Istati Membri huwa wieħed kbir ħafna1. Il-figuri jikkuntrastaw ħafna mal-
ammonti rkuprati kull sena fl-Unjoni2. Għalkemm huma biss uħud mill-Istati Membri li 
jżommu statistika dwar l-ammonti rkuprati kull sena mill-kriminalità, bħalissa l-għadd ta’ 
proċeduri ta’ ffriżar u ta’ konfiska fl-UE u l-ammonti rkuprati mingħand il-kriminalità 
organizzata jidhru insuffiċjenti meta mqabbla mad-dħul stmat tal-gruppi tal-kriminalità 
organizzata jew mal-għadd ta’ kundanni kriminali deċiżi mill-qrati fir-rigward ta’ kriminalità 
serja.  

L-attivitajiet tal-kriminalità organizzata ta’ spiss ikollhom natura transnazzjonali u l-assi tal-
gruppi kriminali qed jiġu investiti dejjem iktar fi Stati Membri oħrajn. L-insegwiment tal-assi 
li jkunu jinsabu barra mill-pajjiż huwa, invarjabbilment, iktar problematiku minħabba 
diffikultajiet ikbar biex dawn jiġu traċċati u minħabba l-ostakoli legali sabiex jinkisbu l-provi 
u sabiex jiġu eżegwiti l-ordnijiet ta’ ffriżar jew ta’ konfiska.  

                                                 
1 Fl-Italja, il-ħasil tar-rikavat mill-kriminalità fl-2011 ġie stmat li kien EUR 150 biljun (Bank tal-Italja, 

2011). Fir-Renju Unit, minn stima uffiċjali fl-2006 ġie kkalkulat li d-dħul mill-kriminalità organizzata 
kien ta’ GBP 15-il biljun fis-sena. 

2 Pereżempju, fl-2009 fir-Renju Unit kienu rkuprati EUR 189 miljun u fil-Pajjiżi l-Baxxi, EUR 60 miljun. 

Għalkemm il-konfiska tal-assi għandha bażi fid-dritt internazzjonali, fil-liġi tal-UE u fil-
liġijiet tal-Istati Membri, dawn il-liġijiet għadhom mhux żviluppati u użati biżżejjed. Ma tantx 
huwa probabbli li xi Stat Membru jikkonfiska proporzjon sinifikanti ta’ assi kriminali u li l-
liġijiet qed jilħqu l-għan iddikjarat tagħhom. 

2. ANALIŻI TAS-SUSSIDJARJETÀ 

L-UE diġà għaddiet miżuri relatati mal-konfiska u mal-irkupru tal-assi kriminali. Wara d-dħul 
fis-seħħ tat-Trattat ta’ Lisbona, il-bażi legali sabiex jingħata appoġġ lil azzjoni f’dan il-qasam 
tinstab fl-Artikolu 82(1) u (2), u fl-Artikolu 83(1) TFUE. L-iktar bażi legali adattata u l-kamp 
ta’ applikazzjoni tas-setgħa tal-UE għall-armonizzazzjoni se jiddependu fuq jekk 
dispożizzjoni speċifika tkunx relatata mal-armonizzazzjoni jew mar-rikonoxximent reċiproku.  

Skont l-Artikolu 5(3) TUE, l-Unjoni taġixxi biss jekk l-azzjoni proposta ma tkunx tista’ 
tinkiseb b’mod suffiċjenti mill-Istati Membri. L-Artikolu 67 TFUE jipprevedi li l-Unjoni 
tipprovdi liċ-ċittadini b’livell għoli ta’ sigurtà billi tipprevjeni l-kriminalità u tiġġieled 
kontriha. Il-konfiska tal-assi kriminali qed tiġi rrikonoxxuta dejjem iktar bħala għodda 
essenzjali fil-ġlieda kontra l-kriminalità organizzata, li ta’ spiss tkun ta’ natura transnazzjonali 
u b’hekk jeħtieġ li tiġi indirizzata b’bażi komuni. Dan huwa iktar u iktar minnu fl-UE, fejn it-
tneħħija tal-fruntieri interni tagħmilha iktar faċli li jitwettqu attivitajiet kriminali 
transkonfinali.  

Kif ġie rikonoxxut mill-Programm ta’ Stokkolma għall-2010-2014, l-Unjoni għandha tnaqqas 
l-għadd ta’ opportunitajiet disponibbli għall-kriminalità organizzata bħala riżultat ta’ 
ekonomija globalizzata, mhux b’inqas waqt kriżi li qed tintensifika l-vulnerabbiltà tas-sistema 
finanzjarja. Għalhekk, l-UE qiegħda f’pożizzjoni aħjar mill-Istati Membri individwali biex 
tirfina b’mod iktar effiċjenti waħda mill-iktar għodod effettivi fil-ġlieda kontra l-gruppi tal-
kriminalità organizzata. 

Id-dimensjoni transkonfinali tal-assi tal-kriminalità organizzata (li dejjem iktar qed jiġu 
investiti barra mill-pajjiż tagħhom u ta’ spiss f’diversi pajjiżi) tiġġustifika ulterjorment l-
azzjoni pan-Ewropea. 

3. GĦANIJIET 

L-għan globali fit-tul huwa t-tnaqqis sostanzjali tad-dħul u tal-ġid akkumulat tal-kriminalità 
organizzata fi ħdan l-UE. L-għanijiet ġenerali huma li tiġi miġġielda l-kriminalità 
organizzata, li tinkiseb ġustizzja għall-vittmi u li tiżdied il-fiduċja tal-pubbliku fis-sistema tal-
ġustizzja kriminali. F’konformità mal-komponenti sottostanti tal-problema, jistgħu jiġu 
ddefiniti erba’ għanijiet ta’ politika speċifiċi: i) li tiżdied l-armonizzazzjoni tar-regoli li 
jippermettu l-konfiska tal-assi kriminali, bir-rispett dovut tad-drittijiet fundamentali, ii) li jiġu 
pprovduti regoli minimi armonizzati li jippermettu li l-Istati Membri jiffriżaw/jaqbdu u 
jimmaniġġaw l-assi kriminali sakemm jiġu kkonfiskati, bir-rispett dovut tad-drittijiet 
fundamentali, iii) li jsir iktar faċli għall-Istati Membri li jiffriżaw/jaqbdu u jikkonfiskaw assi 
min-naħa għall-oħra tal-fruntieri, u iv) li tiżdied l-utilizzazzjoni tal-għodod tal-iffriżar u tal-
konfiska mill-aġenti tal-Istati Membri. 

4. GĦAŻLIET TA’ POLITIKA 

Sabiex jinstab rimedju għan-nuqqasijiet li jirriżultaw mid-definizzjoni tal-problema, ġew 
identifikati 21 azzjoni ta’ politika fuq il-livell tal-UE (uħud minnhom huma komplementari).  

Meta jiġi kkunsidrat l-għadd kbir ta’ azzjonijiet ta’ politika li huwa previst, il-21 azzjoni fil-
livell tal-UE l-ewwel ġew eżaminati individwalment b’mod analitiku fir-rigward tal-ostakoli 
potenzjali għall-implimentazzjoni, bħal i) li l-UE tingħata setgħat adegwati, ii) il-
proporzjonalità; u iii) il-kompatibbiltà mal-prinċipji fundamentali tal-liġi kostituzzjonali jew 
tal-liġi kriminali tal-Istati Membri. L-impatt fuq id-drittijiet fundamentali ġie wkoll analizzat 
fid-dettall, fuq il-bażi tal-ġurisprudenza rilevanti tal-Qorti Ewropea tad-Drittijiet tal-Bniedem. 
Ġew imwarrba erba’ azzjonijiet ta’ politika wara li sar l-eżami analitiku fir-rigward tal-
ostakoli għall-implimentazzjoni.  

L-azzjonijiet ta’ politika li kien baqa’ tpoġġew fi gruppi ta’ alternattivi ta’ politika li 
jirrappreżentaw gradi differenti ta’ intervent fil-livell tal-UE: alternattiva mhux leġiżlattiva, 
alternattiva leġiżlattiva minima (li tikkorreġi n-nuqqasijiet fil-qafas legali eżistenti tal-UE li 
ma jħalluhx jiffunzjona kif maħsub) u alternattiva leġiżlattiva massima (li tmur lil hinn mill-
għanijiet tal-qafas legali eżistenti tal-UE). Fi ħdan din tal-aħħar, ġew analizzati żewġ 
subalternattivi leġiżlattivi massimi, waħda b’azzjoni fil-livell tal-UE relatata mar-
rikonoxximent reċiproku u l-oħra mingħajr azzjoni bħal din.  

4.1. Alternattiva ta’ politika 1 – Status quo 

Din l-għażla ta’ politika ma tkun tinvolvi l-ebda azzjoni ġdida fil-livell tal-UE, imma 
tikkonsisti fil-kontinwazzjoni tal-attivitajiet eżistenti. L-ebda azzjoni ġdida fil-livell tal-UE 
ma jfissirx li mhu se jkun hemm l-ebda bidla fil-livell tal-UE. Skont it-Trattat ta’ Lisbona, fl-
1 ta’ Diċembru 2014, il-qafas legali eżistenti tal-UE se jkun jista’ jiġi nfurzat fil-konfront tal-
Istati Membri permezz ta’ proċeduri ta’ ksur.  

4.2. Alternattiva ta’ politika 2 – Alternattiva mhux leġiżlattiva 

Skont l-alternattiva ta’ politika mhux leġiżlattiva, isir użu minn sessjonijiet ta’ ħidma biex 
jippromwovu l-implimentazzjoni tal-obbligi ta’ konfiska eżistenti (azzjoni ta’ politika 1) u 
biex jippromwovu l-implimentazzjoni tal-obbligi eżistenti ta’ rikonoxximent reċiproku 
(azzjoni ta’ politika 12). Is-sessjonijiet ta’ ħidma dwar l-utilizzazzjoni, għall-persuni fil-
gvern li jieħdu d-deċiżjonijiet f’uħud mill-Istati Membri, dwar kemm tħalli qligħ il-ħidma fil-
qasam tal-konfiska tal-assi (azzjoni ta’ politika 15) jistgħu jżidu l-utilizzazzjoni ta’ dawn l-
għodod u jipprovdu forum għall-kondiviżjoni tal-għarfien u tal-esperjenza tal-professjonisti. 

4.3. Alternattiva ta’ politika 3 – Alternattiva leġiżlattiva minima 

Din l-għażla tikkonsisti f’sessjonijiet ta’ ħidma dwar it-traspożizzjoni u l-utilizzazzjoni 
flimkien ma’ azzjonijiet ta’ politika addizzjonali li jindirizzaw in-nuqqasijiet identifikati fil-
qafas legali eżistenti fir-rigward tar-rikonoxximent reċiproku. B’rabta mal-infurzar tal-
ordnijiet ta’ konfiska, din l-alternattiva tipprevedi li l-qafas legali jista’ jiġi ssimplifikat bil-
konsolidazzjoni tad-Deċiżjonijiet Qafas 2006/783/ĠAI u 2005/214/ĠAI u bl-estensjoni tal-
kamp ta’ applikazzjoni tagħhom sabiex ikunu inklużi l-ordnijiet ta’ kumpens kollha li jkunu 
saru fil-kuntest ta’ proċeduri kriminali (azzjoni ta’ politika 14). Din l-alternattiva tkun 
tinkludi wkoll l-introduzzjoni ta’ forom ikkonsolidati ta’ rikonoxximent reċiproku (azzjoni 
ta’ politika 19). Din l-alternattiva tkun tinvolvi wkoll l-infurzar tas-superjorità tar-

rikonoxximent reċiproku fuq il-konvenzjonijiet dwar l-assistenza legali reċiproka fir-rigward 
tat-talbiet bejn l-Istati Membri (azzjoni ta’ politika 20). . 

4.4. Alternattiva ta’ politika 4.1 – Alternattiva leġiżlattiva massima mingħajr 
rikonoxximent reċiproku 

Din l-għażla tkun tikkonsisti fl-azzjonijiet kollha ta’ politika li ma jinvolvux azzjoni 
leġiżlattiva b’rabta mar-rikonoxximent reċiproku. 

Sabiex jingħataw iktar setgħat ta’ konfiska, din l-alternattiva tkun tipprevedi l-possibbiltà li 
jiġu kkonfiskati l-benefiċċji kollha ta’ valur, inkluż ir-rikavat indirett (azzjoni ta’ 
politika 2) billi tiġi introdotta definizzjoni wiesgħa ta’ “rikavat minn attività kriminali”.  

Bħala mod kif tiġi indirizzata l-esklużjoni tal-attivitajiet ta’ konfiska meta l-proċedura 
kriminali tiġi konkluża, din l-alternattiva tipprevedi s-separazzjoni tal-proċeduri ta’ 
konfiska mill-proċeduri kriminali (azzjoni ta’ politika 4) sabiex ikunu jistgħu jsiru l-
investigazzjonijiet finanzjarji u sabiex l-ordnijiet li ma jkunux ġew eżegwiti jkunu jistgħu jiġu 
eżegwiti anki f’data sussegwenti meta l-proċeduri kriminali jkunu ġew finalizzati. 

Din l-alternattiva ssaħħaħ ukoll il-konfiska estiża (azzjoni ta’ politika 5) billi testendi l-
kamp ta’ applikazzjoni f'dak li jirrigwarda r-reati li tapplika għalihom u tagħmel dispożizzjoni 
għaliha mill-inqas meta l-qorti tiddeċiedi li jkun sostanzjalment iktar probabbli li l-assi fil-
pussess ta’ persuna kkundannata għal reat skont l-Artikolu 83(1) TFUE jkunu derivati minn 
attivitajiet kriminali simili.  

Sabiex ikunu indirizzati l-ostakoli għall-prosekuzzjoni, din l-alternattiva tkun tinkludi l-
introduzzjoni ta’ konfiska li ma tkunx ibbażata fuq kundanna f’ċirkustanzi limitati 
(azzjoni ta’ politika 6). Permezz ta’ dan ikun possibbli li ssir konfiska f’ċirkustanzi fejn ma 
tkunx tista’ tinkiseb kundanna minħabba li l-persuna ssuspettata tkun mietet, tkun ħarbet mill-
prosekuzzjoni jew mill-għoti tas-sentenza jew ma tkunx tista’ titressaq għal proċess quddiem 
qorti kriminali minħabba mard mentali. 

Il-kriminali ta’ spiss jittrasferixxu l-assi tagħhom lil partijiet terzi kompliċi malli jibdew jiġu 
investigati sabiex jevitaw li jiġu kkonfiskati. Din l-alternattiva tkun tinkludi anki l-possibilità 
li l-konfiska ssir fir-rigward ta' partijiet terzi (azzjoni ta’ politika 7) f’dak li jirrigwarda 
assi li jiġu riċevuti bi ħlas ta’ valur inqas mill-valur tagħhom fis-suq u li persuna raġonevoli 
fil-pożizzjoni tal-parti terza kieku kienet tissuspetta li huma derivati minn attività kriminali. 
B’rabta mal-iffriżar/qbid tal-assi kriminali, din l-alternattiva tipprevedi l-introduzzjoni ta’ 
standards minimi armonizzati (azzjoni ta’ politika 8). Hija tipprevedi wkoll mekkaniżmi 
sabiex l-iffriżar jiġi salvagwardjat (azzjoni ta’ politika 9), sabiex l-Istati Membri jkunu 
meħtieġa jpoġġu fis-seħħ mekkaniżmi xierqa sabiex ikun żgurat li l-assi li jkunu f’periklu li 
jiġu moħbija jew ittrasferiti barra mill-ġuriżdizzjoni tagħhom ikunu jistgħu jiġu 
ffriżati/maqbuda immedjatament minn awtoritajiet mhux ġudizzjarji anki qabel ma tintalab 
ordni tal-qorti. 

Fir-rigward tal-preservazzjoni tal-assi, din l-alternattiva tagħti setgħat biex jinbiegħu l-assi 
ffriżati għall-inqas meta dawn jista’ jonqsilhom il-valur tagħhom jew meta ma jkunx 
ekonomiku li dawn jinżammu (azzjoni ta’ politika 10).  

Fil-qasam tal-utilizzazzjoni tas-setgħat, din l-għażla tintroduċi obbligi ta’ rappurtar (azzjoni 
ta’ politika 16) għall-Istati Membri, li għandhom jgħinu biex tiġi ġġenerata statistika li tista’ 
tintuża għal skopijiet ta’ valutazzjoni.  

4.5. Alternattiva ta’ politika 4.2 – Alternattiva leġiżlattiva massima li tinkludi r-
rikonoxximent reċiproku 

Din l-għażla tikkonsisti fl-azzjonijiet ta’ politika kollha previsti (imma l-koinċidenza bejn l-
azzjonijiet ta’ politika 19 u 20 hija biss parzjali). Meta mqabbla mal-għażla 4.1, hija tinkludi 
wkoll ir-rikonoxximent reċiproku tat-tipi kollha ta’ ordnijiet (azzjoni ta’ politika 13). 
Din l-alternattiva tkun tinvolvi wkoll ir-rikonoxximent reċiproku tal-ordnijiet ta’ kumpens 
(azzjoni ta’ politika 14) bil-konsolidazzjoni tad-Deċiżjonijiet Qafas 2006/783/ĠAI 
u 2005/214/ĠAI u bl-estensjoni tal-kamp ta’ applikazzjoni tagħhom biex ikunu inklużi l-
ordnijiet ta’ kumpens kollha li jkunu saru fil-kuntest ta’ proċeduri kriminali. Din l-alternattiva 
tipprovdi wkoll għal forom ikkonsolidati ta’ rikonoxximent reċiproku (azzjoni ta’ 
politika 19) u għal miżuri li jinfurzaw is-superjorità tar-rikonoxxoment reċiproku (azzjoni 
ta’ politika 20). 

5. VALUTAZZJONI TAL-IMPATTI 

5.1. Analiżi tal-Alternattiva 1 - Status Quo  

Fir-rigward tal-alternattiva ‘li ma jsir xejn’, jista’ jiġi mbassar li l-progress biex jintlaħqu kull 
wieħed mill-għanijiet speċifiċi se jsir bil-mod. L-impatt ekonomiku tagħha mistenni jkun 
wieħed ċkejken, b’riżultat tal-progressjoni naturali fl-assi rkuprati. Huwa probabbli li l-avarija 
bejn l-assi fil-pussess tal-kriminali u l-assi rkuprati mill-gvernijiet tikber. Huwa probabbli li l-
impatt soċjali tagħha jkun wieħed negliġibbli, wara żieda ċkejkna fl-assi kriminali li jiġu 
rkuprati favur il-vittmi tal-kriminalità. Din l-għażla kieku ma jkollha l-ebda impatt fuq l-
imġiba kriminali. Mingħajr azzjoni addizzjonali fil-livell tal-UE, huwa probabbli li l-
kriminali jkomplu jinvestu l-assi tagħhom fi Stati Membri oħrajn, biex b’hekk tiżdied il-ħtieġa 
għal dimensjoni transkonfinali tal-attivitajiet ta’ konfiska. B’mod globali, jibqa’ jkun hemm 
diskrepanzi sinifikanti, l-istrumenti tar-rikonoxximent reċiproku jibqgħu ma jiġux utilizzati 
biżżejjed u l-ammont ta’ assi kriminali kkonfiskati fl-UE kollha jibqa’ ċkejken meta mqabbel 
mal-istimi tal-fatturat tal-kriminalità organizzata. Filwaqt li s-sitwazzjoni mingħajr intervent 
min-naħa tal-UE ma tkunx waħda statika, ir-ritmu tal-bidla ikun bil-mod wisq. Għaldaqstant, 
din l-alternattiva kieku ma tilħaqx l-għan li jiżdied l-irkupru tal-assi kriminali fl-Unjoni. 
X'aktarx li l-Istati Membri ma jappoġġjawx din l-alternattiva. Il-Parlament Ewropew ma jkun 
sodisfatt xejn b’din is-soluzzjoni. 

5.2. Analiżi tal-Alternattiva 2 – Alternattiva mhux leġiżlattiva 

Din l-Alternattiva kieku jkollha impatt ekonomiku żgħir. Is-sessjonijiet ta’ ħidma dwar it-
traspożizzjoni jistgħu jinvolvu impatt pożittiv ċkejken fuq it-traspożizzjoni għall-Istati 
Membri li jkunu għadhom ma ttrasponewx kompletament it-testi rilevanti. L-ispejjeż biex jiġu 
organizzati s-sessjonijiet ta’ ħidma dwar l-utilizzazzjoni għandhom ikunu negliġibbli u l-
utilità tagħhom tkun tiddependi fuq id-daqs tal-organizzazzjoni tagħhom. Meta jiġi kkunsidrat 
l-użu ferm insuffiċjenti tal-proċeduri ta’ konfiska, is-sessjonijiet ta’ ħidma dwar l-
utilizzazzjoni jista’ jkollhom, potenzjalment, impatt iktar sinifikanti fuq l-utilizzazzjoni u 
jevitaw li jistgħu jkomplu jittieħdu deċiżjonijiet imsejsa fuq is-suppożizzjoni li l-ħidma fil-
qasam tal-konfiska tal-assi ma tħallix qligħ. L-impatt soċjali jkun wieħed negliġibbli u l-

impatt fuq l-imġiba kriminali jkun pjuttost limitat. B’mod globali, huwa probabbli li l-valur 
miżjud tal-alternattiva mhux leġiżattiva jkun wieħed żgħir u l-iktar aspett promettenti tagħha 
huwa s-sessjonijiet ta’ ħidma dwar l-utilizzazzjoni. Din l-alternattiva qajla tilħaq l-għan li 
jiżdied l-irkupru tal-assi kriminali fl-Unjoni u kieku tkun soġġetta għal kritika ħarxa min-naħa 
tal-Parlament Ewropew. 

5.3. Alternattiva tal-Għażla 3 – Alternattiva leġiżlattiva minima  

Minbarra l-impatti ekonomiċi tas-sessjonijiet ta’ ħidma dwar it-traspożizzjoni u tas-
sessjonijiet ta’ ħidma dwar l-utilizzazzjoni, it-titjib tal-istrumenti tar-rikonoxximent reċiproku 
kieku jżid b’mod ċar l-għadd ta’ proċeduri ta’ infurzar transkonfinali u, sa ċertu punt, il-valur 
tal-assi rkuprati. Madankollu, huwa diffiċli li jiġi vvalutat il-valur miżjud ekonomiku anki ta’ 
żieda sinifikanti fl-utilizzazzjoni tal-istrumenti tar-rikonoxximent reċiproku. Utilizzazzjoni 
ikbar tal-istrumenti tar-rikonoxximent reċiproku kieku titrasferixxi l-ispejjeż amministrattivi 
mill-awtoritajiet ċentrali għall-awtoritajiet ġudizzjarji lokali u, fil-prinċipju, l-ispiża 
amministrattiva tal-ġestjoni tat-talbiet minn Stati Membri oħrajn għandu jonqos. Il-ħin 
iffrankat li jirriżulta minn użu ikbar tar-rikonoxximent reċiproku (iktar milli tal-assistenza 
legali reċiproka) għandu jippermetti eżekuzzjoni transkonfinali iktar rapida u jżid iċ-ċansijiet 
li l-irkupru jirnexxi billi jillimita r-riskju li l-assi jintnefqu. Il-konsolidazzjoni prevista tal-
forom ta’ rikonoxximent reċiproku tista’ tirrikjedi xi taħriġ inizjali għall-professjonisti, bil-
probabbiltà li l-ispejjeż marbuta miegħu jitpaċew bil-benefiċċji. Loġikament, żieda moderata 
fl-għadd u fil-valur tal-assi rkuprati għandha tikkorrispondi għal żieda moderata fl-impatt 
soċjali f’forma ta’ kumpens lill-vittmi. Huwa probabbli li nfurzar aħjar tal-proċeduri 
transkonfinali jirriżulta f’fiduċja ikbar fis-sistemi tal-ġustizzja kriminali nazzjonali u fl-
Ispazju tal-Ġustizzja, tal-Libertà u tas-Sigurtà tal-UE. F’dak li jirrigwarda d-drittijiet 
fundamentali, ikun mistenni impatt żgħir fuq id-dritt għall-proprjetà. Jista’ jkun mistenni 
impatt ċkejken fuq l-imġiba kriminali. Infurzar aħjar tal-proċeduri transkonfinali jista’ 
jkollu xi effetti ta’ spustament, li jirriżultaw fi ħruġ nett tal-kapital ta’ flus derivanti mill-
kriminalità barra mill-UE, b’impatt negattiv ċkejken fuq l-ekonomija illeċita u fuq l-
ekonomiji ta’ pajjiżi terzi. Globalment, huwa probabbli li l-valur miżjud tal-alternattiva 
leġiżlattiva minima jkun wieħed moderat. Din l-alternattiva qajla tilħaq l-għan li jiżdied l-
irkupru tal-assi kriminali fl-Unjoni u probabbilment il-Parlament Ewropew ma jqisx li din 
tkun reazzjoni adegwata għall-problema. 

5.4. Analiżi tal-Alternattiva 4.1 – Alternattiva leġiżlattiva massima mingħajr 
rikonoxximent reċiproku  

Minbarra s-sessjonijiet ta’ ħidma dwar it-traspożizzjoni u s-sessjonijiet ta’ ħidma dwar l-
utilizzazzjoni, il-parti l-kbira tal-azzjonijiet ta’ politika, meta kkunsidrati separatament, kieku 
jkollhom mill-inqas impatt ekonomiku moderat. Minħabba l-għadd ta’ azzjonijiet ta’ 
politika u n-nuqqas kbir ta’ dejta kemm dwar l-ammonti ffriżati, ikkonfiskati u rkuprati kif 
ukoll dwar l-ispejjeż biex jitwettqu attivitajiet relatati mal-konfiska, mhuwiex possibbli li tiġi 
pprovduta kwantifikazzjoni tal-ispejjeż ta’ din l-alternattiva. Barra minn hekk, f’bosta każijiet, 
l-ispejjeż tal-implimentazzjoni jistgħu jvarjaw skont il-karatteristiċi tal-Istati Membri.  

Sabiex ikun indirizzat in-nuqqas ta’ dejta, l-analiżi ekonomika prinċipali ppreżentata hija 
stima tal-UE27 dwar kemm jibqa’ qligħ ibbażata fuq mudell li juża indikaturi 
rappreżentattivi sabiex jestrapola minn analiżi dettaljata tad-dħul u tal-ispejjeż fir-Renju Unit 
(l-uniku Stat Membru li fir-rigward tiegħu jistgħu jiġu kkalkulati d-dħul u l-ispejjeż għall-
elementi kollha tas-sistema ta’ konfiska tal-assi u li għandu sistema ta’ konfiska li hija 
approssimazzjoni raġonevoli tas-subalternattiva leġiżlattiva massima). Għalkemm biss 

indikattivi, ir-riżultati ta’ dan l-eżerċizzju huma inkoraġġanti: skont il-mudell, fir-rigward ta’ 
din l-alternattiva, ġie indikat li 21 minn 27 Stat Membru jħallu l-qligħ (ħafna minnhom 
iħallu ħafna qligħ). Il-fatt li jidher li l-ħidma fil-qasam tal-konfiska tal-assi għandha l-
potenzjali li tħalli l-qligħ fil-parti l-kbira tal-Istati Membri, huwa argument favur intervent fil-
livell tal-UE. Wieħed jista’ jassumi li l-irkupru ta’ iktar assi favur l-Istat se jkollu impatt 
soċjali sinfikanti peress li, għall-inqas f’uħud mill-Istat Membri, dan se jimxi id f’id mal-
irkupru ta’ iktar assi favur il-vittmi tal-kriminalità. Il-konfiska tal-assi kriminali se tirriżulta 
f’żieda fil-fiduċja tal-pubbliku fil-ġustizzja kriminali.  

L-azzjonijiet li għandhom impatt pożittiv sinifikanti fuq l-għodod ta’ konfiska (pereżempju, l-
Azzjoni 5 dwar il-konfiska estiża, l-Azzjoni 6 dwar il-konfiska li ma tkunx ibbażata fuq 
kundanna jew l-Azzjoni 7 dwar l-possibilità li l-konfiska ssir fir-rigward ta' partijiet terzi ) 
huma wkoll dawk li għandhom l-ikbar impatt fuq id-drittijiet fundamentali. Biex ikun 
hemm limitazzjoni għad-dritt għall-proprjetà u għad-dritt għal proċess imparzjali tal-imputat 
din trid tiġi ġġustifikata, trid tirrispetta l-proporzjonalità u trid tkun akkumpanjata minn 
salvagwardji adegwati. Il-Qorti Ewropea tad-Drittijiet tal-Bniedem (QEDB) tat bosta 
deċiżjonijiet, fejn b’mod konsistenti ddeċidiet favur l-applikazzjoni tagħhom ta’ sistemi ta’ 
konfiski li ma jkunux ibbażati fuq kundanna f’każijiet partikolari. Madankollu, hija evitat li 
tagħti deċiżjonijiet dwar il-kwistjoni jekk fil-prinċipju dawn humiex kompatibbli mal-
Konvenzjoni Ewropea dwar id-Drittijiet tal-Bniedem. It-taqlib tal-oneru tal-prova fir-rigward 
tal-leġittimità tal-assi s’issa għadda mill-iskrutinju tal-QEDB, sakemm dan ġie applikat b’mod 
ġust fil-każ partikolari, fejn kien hemm stabbiliti salvagwardji adegwati biex il-persuna 
affettwata setgħet tikkontesta dawn il-preżunzjonijiet konfutabbli. Filwaqt li l-QEDB 
iddeċidiet konsistentement favur is-sistemi ta’ konfiski estiżi f’każijiet speċifiċi, il-
kompatibbiltà tagħhom mal-Konvenzjoni tiġi vvalutata f’kull każ individwali. Għal darba 
oħra, il-grad ta’ salvagwardji proċedurali mogħtija lill-imputat għandu rwol determinanti fil-
valutazzjoni tal-proprozjonalità tal-miżura. Argument b’saħħtu favur il-ġustifikazzjoni tal-
konfiska ta’ partijiet terzi huwa l-każ fejn l-assi jiġu pretiżi kemm mill-parti terza kif ukoll 
minn vittma. Jekk l-awtur ta’ delitt ma jkollux assi suffiċjenti biex jissodisfa pretensjoni (kif 
ta’ spiss ikun il-każ), it-teħid ta’ miżuri favur il-parti terzi kieku jdgħajfu il-pożizzjoni tal-
vittma. Miżuri temporanji bħal ordnijiet ta’ ffriżar jistgħu, minħabba n-natura provviżorja 
tagħhom, jiġġustifikaw iktar limitazzjonijiet ta’ ċerti drittijiet u ta’ ċerti prinċipji tal-proċess 
dovut, sakemm ikunu disponibbli salvagwardji jew rimedji suffiċjenti u sakemm dawk il-
limitazzjonijiet jirrispettaw l-essenza ta’ dawk id-drittijiet u ta’ dawk il-prinċipji. Jekk jiġu 
applikati bi proporzjonalità u jekk jiġu kkomplementati b’salvagwardji adegwati, stabbiliti fil-
proposti leġiżlattivi tal-UE, il-miżuri f’din l-alternattiva ta’ politika jkunu jirrispettaw id-
drittijiet fundamentali.  

L-impatt fuq l-imġiba kriminali ta’ din l-alternattiva kieku jkun wieħed sinifikanti, peress li 
l-konfiska li ma tkunx ibbażata fuq kundanna (anki f’ċirkustanzi limitati) u l-konfiska ta’ 
partijiet terzi kieku jobbligaw lill-kriminali jbiddlu l-prattiki tagħhom u b’hekk isir iktar 
diffiċli biex dawn jaħbu l-assi tagħhom. Din l-alternattiva tista’ tikkawża ħruġ moderat tal-
kapital ta’ flus derivat mill-kriminalità lejn pajjiżi li mhumiex imsieħba fl-UE u jista’ jkollha 
impatt negattiv sinifikanti fuq l-ekonomija illeċita u fuq l-ekonomiji ta’ pajjiżi terzi. 
Globalment, huwa probabbli li l-valur miżjud ta’ din l-alternattiva jkun wieħed sinifikanti. 
L-impatti immedjati tal-implimentazzjoni ta’ din l-alternattiva jinkludu sistemi iktar 
b’saħħithom għall-konfiska, għall-iffriżar u għall-immaniġġar tal-assi. Madankollu, din l-
alternattiva kieku ġġib ukoll impatt importanti fuq l-utilizzazzjoni. Filwaqt li s-sessjonijiet ta’ 
ħidma dwar l-utilizzazzjoni jinformaw lil dawk li jieħdu d-deċiżjonijiet fl-Istati Membri dwar 
il-qligħ potenzjali li tista’ tħalli l-ħidma fil-qasam tal-konfiska tal-assi u b’hekk jagħtuhom is-

setgħa sabiex jippromwovu l-bidla, l-għodod leġiżlattivi iktar b’saħħithom kieku 
jinkoraġġixxu l-utilizzazzjoni billi konkretament iżidu ċ-ċansijiet li intervent jirnexxi. Barra 
minn hekk, l-armonizzazzjoni tal-liġijiet dwar il-konfiska tista’ anki tippromwovi de facto r-
rikonoxximent reċiproku billi tiżgura li l-ordnijiet li jidħlu jkunu kompatibbli mas-sistema 
ġudizzjarja tal-Istat Membru li jeżegwihom. Din l-alternattiva tkun qed tilħaq l-għan li żżid l-
irkupru tal-assi kriminali fl-Unjoni. Huwa probabbli ħafna li tintlaqa’ moderatament tajjeb 
mill-Parlament Ewropew. 

5.5. Analiżi tal-Alternattiva 4.2 – Alternattiva leġiżlattiva massima li tinkludi r-
rikonoxximent reċiproku  

F’termini ta’ impatt ekonomiku, iż-żieda ta’ azzjoni dwar ir-rikonoxximent reċiproku fuq il-
livell tal-UE kieku ttejjeb saħansitra iktar ir-riżultati tal-analiżi qligħ li jibqa’ fl-UE27. 
Madanakollu, fid-dawl tal-iskarsezza ta’ dejta dwar l-għadd u l-ammonti ta’ ordnijiet li 
għandhom jiġu infurzati fi Stati Membri oħrajn, fir-rigward ta’ din l-alternattiva ta’ politika 
ma tistax issir stima dettaljata ta’ kemm tħalli qligħ skont il-pajjiż. L-ispejjeż addizzjonali 
għall-Istati Membri li jistgħu jirċievu bosta ordnijiet barranin biex jiġu eżegwiti u li ma 
jkunux ibbażati fuq kundanna, kieku jitpaċew kompletament bid-dispożizzjoni eżistenti (fid-
Deċiżjoni Qafas 2006/783/ĠAI) li l-Istat Membru li jinforza ordni ta’ konfiska huwa intitolat 
li jżomm 50 % tal-valur irkuprat. L-impatt soċjali għandu jkun sinifikanti. Minbarra l-
impatti tal-alternattiva massima mingħajr rikonoxximent reċiproku, wieħed jista’ jistenna li t-
titjib fir-rikonoxximent reċiproku jirriżulta f’fiduċja ikbar fl-Ispazju tal-Ġustizzja, tal-Libertà 
u tas-Sigurtà tal-UE. L-impatt fuq l-imġiba kriminali wkoll għandu jkun sinifikanti. Huwa 
probabbli li l-miżuri fl-alternattiva leġiżlattiva massima flimkien ma’ infurzar tal-proċeduri 
transkonfinali mtejjeb b’mod sinifikanti jobbligaw lill-kriminali jbiddlu l-prattiki tagħhom u 
jista’ jkollhom effetti ta’ spustament, li jirriżultaw fi ħruġ nett tal-kapital ta’ flus derivanti 
mill-kriminalità barra mill-UE. Dan għandu jirriżulta f’impatt saħansitra iktar sinifikanti fuq l-
ekonomija illeċita u fuq l-ekonomiji ta’ pajjiżi terzi. Globalment, huwa probabbli li l-valur 
miżjud ta’ din l-alternattiva jkun sinifikanti ħafna. L-effetti kkombinati tal-qligħ ekonomiku 
li tħalli, tal-impatti soċjali sinifikanti u ta’ utilizzazzjoni ikbar jittejbu ulterjorment 
b’azzjonijiet fir-rigward tar-rikonoxximent reċipoku li jkunu ferm iktar ambizzjużi minn 
dawk fl-għażla leġiżlattiva minima. Din l-alternattiva tkun għalkollox konsistenti mal-għan li 
jiżdied l-irkupru tal-assi kriminali fl-Unjoni. Huwa probabbli li tintlaqa’ tajjeb mill-Parlament 
Ewropew. 

6. PARAGUN TAL-ALTERNATTIVI 

L-alternattiva ta’ politika ppreferuta hija l-alternattiva massima li tinkludi azzjoni fir-
rigward tar-rikonoxximent reċiproku, filwaqt li l-alternattiva leġiżlattiva massima 
mingħajr rikonoxximent reċiproku u l-alternattiva leġiżlattiva minima t-tnejn li huma ġew 
ikklassifikati fit-tieni post. L-alternattiva ppreferuta tirrispetta l-prinċipji ta’ sussidjarjetà u ta’ 
proporzjonalità għaliex ma tmur lil hinn minn dak li huwa meħtieġ sabiex jinkisbu l-għanijiet 
deskritti filwaqt li tirrispetta d-drittijiet fundamentali. Hija ttejjeb b’mod konsiderevoli l-
armonizzazzjoni tar-regoli u l-infurzar tal-ordnijiet fl-Istati Membri, fost l-oħrajn billi 
temenda d-dispożizzjonijiet eżistenti dwar il-konfiska estiża u tintroduċi dispożizzjonijiet 
ġodda dwar il-konfiska li ma tkunx ibbażata fuq kundanna u l-konfiska ta’ partijiet terzi u billi 
tintroduċi r-rikonoxximent reċiproku għat-tipi kollha ta’ ordnijiet (inklużi l-ordnijiet li ma 
jkunux ibbażati fuq kundanna). L-azzjonijiet ta’ politika tagħha huma kkalibrati sabiex ikunu 
pproporzjonati u ma jolqtux id-drittijiet fundamentali meta ma jkunx meħtieġ. Sabiex jiġu 
indirizzati l-preokkupazzjonijiet espressi mill-avukati difensuri, hemm previsti salvagwardji 

minimi fil-livell tal-UE bil-għan li jkun hemm konformità sħiħa mal-Karta tad-Drittijiet 
Fundamentali tal-UE. Monitoraġġ u Valutazzjoni 

L-implimentazzjoni tal-għażla ppreferuta għandha tkun soġġetta għal monitoraġġ u għal 
valutazzjoni fil-futur.Minħabba n-nuqqas ta’ dejta statistika dwar il-konfiska tal-assi u 
minħabba l-kwalità fqira tad-dejta disponibbli, fil-parti l-kbira tal-pajjiżi bħalissa mhuwiex 
possibbli li titwettaq valutazzjoni xierqa msejsa fuq l-evidenza tal-impatt tal-politiki 
ġodda/leġiżlazzjoni ġdida fil-livell tal-UE jew fil-livell tal-Istati Membri. Barra minn hekk, l-
informazzjoni dwar kemm ir-rikonoxximent reċiproku jiffaċilita l-infurzar transkonfinali 
mhix faċilment disponibbli.  

Għal din ir-raġuni, l-alternattiva ppreferuta tinkludi l-introduzzjoni ta’ obbligi ta’ rappurtar 
fuq l-Istati Membri b’rabta mal-ħidma fil-qasam tal-konfiska tal-assi. Id-dejta se tinġabar 
mill-awtoritajiet ġudizzjarji (qrati, uffiċċji tal-prosekuzzjoni), mill-uffiċċji tal-immaniġġar tal-
assi u minn awtoritajiet oħrajn inkarigati mid-disponiment tal-assi, għall-inqas darba fis-sena. 
Id-dejta li tinġabar tiddaħħal fl-attivitajiet ta’ monitoraġġ u ta’ evalwazzjoni u tagħti lill-
Kummissjoni l-possibbiltà li tivvaluta kemm il-leġiżlazzjoni proposta tkun qed tilħaq l-
għanijiet tagħha. Għandha tingħata attenzjoni partikolari lil dawk l-Istati Membri fejn il-ġbir 
tad-dejta mhux relattivament żviluppat biżżejjed.  

Sabiex timmonitorja l-implimentazzjoni effettiva tal-leġiżlazzjoni proposta, il-Kummissjoni 
se tipprepara pjan ta’ implimentazzjoni u se tipproduċi rapporti regolari dwar l-
implimentazzjoni bbażati fuq konsultazzjonijiet tal-Istati Membri u tal-partijiet interessati. Bi 
prinċipju, l-ewwel rapport huwa previst tliet snin wara d-dħul fis-seħħ tal-leġiżlazzjoni. L-
eżerċizzju ta’ mmappjar tal-leġiżlazzjoni dwar il-konfiska tal-assi fl-Istati Membri, li twettaq 
bi preparazzjoni għal din il-valutazzjoni tal-impatt, jista’ jintuża bħala bażi sabiex jiġu 
mmonitorjati l-iżviluppi fil-liġi u fl-utilizzazzjoni fl-Istati Membri.  

Se jitwettqu wkoll valutazzjonijiet regolari, u l-ewwel rapport huwa previst li jsir ħames snin 
wara d-dħul fis-seħħ tal-leġiżlazzjoni. Ir-rapporti ta’ valutazzjoni jistgħu jinkludu eżerċizzju 
ta’ mmudellar tal-ispejjeż u tal-benefiċċji sabiex ikun ivvalutat kemm qed jibqa' qligħ bħalissa 
u jiġi kkalkulat kemm se jibqa’ qligħ fil-futur mill-ħidma fil-qasam tal-konfiska tal-assi.  

Se jsiru wkoll sessjonijiet ta’ ħidma dwar it-traspożizzjoni u laqgħat oħrajn tal-esperti sabiex 
ikunu diskussi l-problemi fl-implimentazzjoni. L-iskambju tal-aħjar prattiki fil-fażijiet kollha 
tal-proċess ta’ konfiska se jibqa’ għaddej fi ħdan il-Pjattaforma tal-UE tal-Uffiċċji għall-
Irkupru tal-Assi. 

